
1624 hitz

Larruazalaren artisau 

Felix Plano donostiarrak ia 15 urte daramatza tatuajeak egiten. Heavya, enpresaburua, etxekoandrea eta apaiza, denetik igaro da haren lokaletik. Nahi dutena tatuatzen die bezeroei, nahi duten tokian. 

Idoia Etxeberria 

Donostia 

Azalean egindako marrazkia da tatuajea. Baina ez horregatik azalekoa. Tatuatzaile onen marrazkiak artelan ere izan daitezke: larruazala mihise bihurtzen da, eta artelana soinean eraman, betiko. Ez dira zirriborro itxuragabeak. Edo bai, bezeroak hala nahi badu. Pertsona bezainbat apeta daudelako. Gorputzaren jabea delako agintzen duena. Eta normalean, ordaintzen duena ere bai. Felix Plano (Donostia, 1966) harrituta geratzen da eskaera batzuekin: «Epi eta Blas, Kontxako baranda, deabruaren isatsa, barra kodeak, Realeko ezkutua, lantegi bat ezpain barruan, artista ezagunen margolanak... denetik egitea egokitu zait. Istorioak, fantasiak... Goizetan, hona etorri eta bekarrak erori, dena bat izaten da!», dio barrez. «Hainbeste gauza ikusi ditut, ez dakidala zer den arraroa eta zer ez! Tatuajeak gauza asko adierazteko balio du: sentimenduak, zaletasunak...». 

Umoretsu dago Plano. Umoretsua da; alaia, hiztuna. Ile luze txirikordatuak bikingo itxura ematen dio. Egiakoa da, eta Ametzagaina kalean du lokala. Txikia baina apaina; atsegina, erosoa. Taberna baten antzik ere badu: egurrezko barra batek banatzen ditu sarrera eta tatuaje gela. Sarreran, pantaila bat dago, eta botoiari sakatuz marrazki mordoa ikus daiteke. Zer tatuatu ez dakienarentzat. Ideiak hartzeko. «Oso ondo dator. Hainbeste ikutu, papera hondatzen joaten da eta». 

Arratsaldea da, eta bezero bat du: Jabier Beriain, egiatarra bera ere. Priiiiiiiiiiiiiiiii. Marrazkia egiten ari zaio, makinatxoarekin. Orratza dardarka. Priiiiiiiiiiii. Erle bat bailitzan. Hotsa ez da oso ozena, baina bai etengabea. Beriainen bigarren tatuajea da; eskuineko besoan larrosa du. Planok dioenez, gizonezko askok tatuatzen dituzte loreak. «Iaz egin nuen, otsailean, 40 urterekin. 40. urtebetetzea ospatzeko. Eta bigarrena, ba honek ahal zuenean! Agenda beteta dauka! Bost hilabete itxaron ditut. Baina 40 urte egin ditut etorri gabe, eta ez dut presarik!». Marrazki tribal bat egingo dio ezkerreko besoan. «Berak lagundu dit aukeratzen». 

«Beti gustatu izan zaizkit tatuajeak. Nik ez nuen uste hain minkorra zenik! Ez nuen hala espero. Lehen aldian harritu egin ninduen. Izorratu egiten du pixka bat. Kar, kar», esan du Beriainek. Orratzak 2.500 eta 3.000 bat zistadatxo ematen ditu minutuan. Hala ere, bueltatu egin da. Eta ez ditu hortzak estutzen. Ez da kexu. Umore onean dago bera ere. «Tatuajeak harrapatu egiten zaitu. Txikia egiten dutenak sarri damutu egiten dira, eta hurrengoan handiagoak egiten dituzte», Planoren arabera. «Lehenengoak ikusten ez diren tokietan egiten dituzte batez ere». 

«Denetik egiten dut. Lehen, buruhezurrak-eta gehiago, heavyen ikurrak... Orain, denetik. Oso modan dago izenak jartzea. Eta seme-alaben erretratuak ere bai, hildakoen erretratuak... Lehen tatuajeak heavyek, punkyek eta drogazaleek egiten ziztuzten batik bat. Orain, mundu guztiak. Bai hevyak eta baita apaizak ere! Lazkaoko apaizari mordoa egin dizkiot». Gero eta marrazki handiagoak egiten ditu: «Lehen baino gehiago ausartzen da jendea, baina kolorearekin oraindik ez hainbeste. Euskal Herrian beltza eta grisa eramaten dira asko». Atzerritik ere etortzen zaizkio bezeroak. Sona handia du eta. 

«Zailena erretratua da. Aukera bakarra duzu egiteko, zuzenean larruazalean marrazten delako. Eta arriskua dakar horrek. Pentsa neskalagunaren erretratua egiten hasi, eta amaginarrebaren antza duela! Kar, kar. Baina arriskurik gabe ez dago ikasterik!». Neskaren marrazkia egitea hasieratik dela arriskua erantzun du Beriainek: «Joe, inoiz ezin da jakin...». Animaliak ere sarri egiten ditu: «Norbaiten zakurra, katua, perikitoa, tximua... batzuetan zur eta lur geratzen zara! Kar, kar». 

Planok berak, baina, oso tatuaje gutxi ditu. «Eta gehienak nik neure buruari eginak. Beso guztia tatuatzeko asmoa dut, baina pixkanaka. Txanda hartu behar dut nik ere! Kar, kar. Ez dut gogorik izaten, eta, gainera, norbere buruari egitea zailagoa da: esku bakarrarekin...». Bere emazteak ere tatuaje txikitxo bat soilik dauka. «Horrela gertatu ohi da. Bera ile-apaintzailea da, eta begira nik ze ilaje ditudan! Kar, kar». 

BEZEROA. Irratia jarrita dago. Musika. Eta bezero bat sartu da, melenaduna. «Anbulategain ordua eskatzera nator!», esan du irribarrez. «Negurako ondo?». «Lehenago ahal bada, hobe». Azarorako eman dio: «Asteartea eta 13?». Beriainek: «Uf, ez da ba egun ona!», barrez. «Berdin dit, ondo dago. Turroia ekarriko dut!». Beriain azaroan etorri zen txanda hartzera. Uda gertu denean, eskaerak ugaritu egiten direla dio Planok. Orduan etortzen zaie gogoa, antza. 

Ordutegi berezia du: egun batzuetan goizez soilik egiten du lan, eta beste batzuetan goizez eta arratsaldez. «Tentsioan zaude etengabe. Kontzentrazioa behar da, zertzeladak, marrak zehaztasunez egiteko». Negozioa ondo doa. Orain, hasi zenean baino askoz tatuatzaile gehiago daudela dio: «Merkatua zabaldu egin da». Gipuzkoako Tatuatzaileen Elkartea sortu dute berriki; Osakidetzak jarritako osasun arau zorrotzak bete dituztenak 18 lagun dira. Oraingoz. «Informazioa nahi duenari emango diogu, elkarteko kide izan nahi badu zein baldintza bete behar dituen [943-290236]. Kalitate zigilu bat da. Garbitasun baldintzak hobetatzeak segurtasuna ematen dio bezeroari. Orratzak eta tinta ontzitxoak bota egiten dira. Irungo enpresa batek batzen ditu orratzak; oso garrantzitsua da hori: ez da zaborra, edozein zista daiteke». 

Telefonoak jo du. «Minerva? A, bai! Zuri hizki arabeak egin nizkizun, ezta? Bai, bai, normala da zarakarra izatea. Ez kendu; sendatzen ari den seinale da». Tatuajegintza artisautza dela dio: «Inoiz ez gaituzte artisau gisa ikusi, eta bada ordua! Hori lortzeko lanean ari gara. Tatuajea marjinala izan da beti; kutrea, makarra. Eta, zoritxarrez, gaur ere lan elkarrizketa batera lau aurkezten badira, eta batek tatuajea badu agerian, tatuajeduna kanpora doa! Eta oso tristea da. 'Tipo horrek kutxatik ostuko du!'. Ez da horrela. Jende oso jatorra dago. Tatuajea ez badarama askoz okerragoa izan daiteke! Are gehiago: askotan irekiagoa eta atseginagoa da tatuatzen den jendea bestea baino! Kar, kar. Ausartagoak, animatuagoak, hiztunagoak dira». 

«Telebistan bonbardatu egiten gaituzte: aldatu zure estetika, jarri titiak, kendu ipurdia, konpondu sudurra... Eta tatuajeak gaizki ikusten dituzten askok ere ontzat ematen dute kirujia estetikoa. Jendea manipulatu egiten dute. Jendea hori egitera bultzatzen dute, normalena balitz bezala. Eta lanerako ere agian lehenago hartuko dute bularretan 120 neurria jarri duena! Kar, kar». Planoren ustez, «denok dugu mozorrotzeko aukera, bai barrutik bai kanpotik. Kontua da norbera aske izatea nahi duena egiteko. Zer eraman eta nola. Borroka egin behar da. Pixka bat errebeldea izan behar da!». Beriainek arrazoia eman dio: «Ez dakit zer esango duen gerenteak ikusten nauenean! Kar, kar. Bestea ezkutuan daramat, ez da ikusten, baina hau...». Enpresa bateko kontularia da. 

Telefonoa berriz: «Ei, aspaldiko!! Zer moduz?». Planok azaldu du gero eta gehiago etortzen zaizkiola beso dena edo hanka dena tatuatzeko esanez. Kontrakoa, berriz, tatuajea kendu nahi izatea, ez ei da oso ohikoa: «Ehuneko 0,8ari gertatzen zaio. Hona datorrenak gustatzen zaiona aukeratzen du, eta nik egin behar dudana kalitatea ematea da. Oilasko itxurako arrano bat egiten badiozu, laser bila hasiko da segituan! Kar, kar». Jartzea baino askoz garestiagoa da kentzea. 

Aurpegia ere tatuatu izan du: «Jende oso berezia izaten da. Nik esaten diet, betiko dela eta ondo pentsatzeko! Ikur politikoekin ere berdin: arazoak izan ditzakete». Ezpaina, belarriak, buru gaina, besazpia, ipurdia... «Esaten diet: 'Zer, honaino, ala jarraitu egingo dut?' Eskuargia beharko dut! Kar, kar». Pubisak ere tatuatu ditu. «Pertsiana jaitsi eta listo, inork ez zaitu ikusten! Txilindroia tatuatzea ere eskatu didate, baina hori ez dut inoiz egin!». 

Telefonoa. Tatuajea bukatzen ari da, azken zertzeladak. «Hil artean urtero tatuaje bat egin nahi nuen, baina ez dakit...», esan du Beriainek. Luzaro bizitzea espero du, eta ez du tokirik izango guztientzat! «Ez zait gustatzen dena tatuajez betea, masifikatua... Nire semeari bai, seguru. Errotulatzailez goitik beheraino margotuta etortzen da ikastolatik!». Sei urte beteko ditu aurki. «Emazteari ez zaio gustatzen. Kostatu zitzaion lehenengo tatuajera ohitzea!». Ez zion esan egiteko asmoa zuenik. «Eta oraingoan ere ez. Hori horrela da. Etxera iritsi eta erakutsi egingo diot». Planok ispiluaren aurrean jarriarazi du Beriain. Gustatu zaio ikusi duena. Asko. 

 

TaTuaJeaK 

Nolakoak. Denetik egin daiteke, bezeroaren gustuen arabera. Beltzean, koloretan, nahastuta... Zeinu tribalak, marrazki geometrikoak, animaliak, loreak, paisaiak... Azkenaldian erretratuak daude oso modan. 

Adina. 18 urtetik beherakoek gurasoen baimena behar dute. «Eta 16 urtetik beherakoei ezin diegu egin. Legez, eta etikagatik ere bai. Egia da gaur egun 15ekin oso helduak datozela, baina...». Tatuatu duen helduena, Errenteriako 81 urteko emakume bat izan da. 

Prezioa. Gutxienekoa 60 euro dira -marrazki txiki eta sinplea-, material guztia erabili eta botatzekoa delako. Marrazkiaren tamaina eta zailtasuna hartzen dira kontuan. «Bezeroa gastatzeko prest dagoenaren araberakoa da prezioa». 

Gorputz-atala. Besoetan, hanketan, bizkarrean, ezpain barruan, belarrietan, buruan, aurpegian, oinetan, lepoan, gerrian, besazpian, ipurdian, pubisean... Toki guztietan egiten ditu tatuajeak, zakilean izan ezik. 

Denbora. Planok goiz bat edo arratsalde bat behar izaten du tatuaje bakoitzeko. «Sesio bakoitza bi ordu eta erdi-hiru ordukoa izaten da. Bizkar osoa egiteko, zazpi-zortzi ordu behar dira». 

Zainketa. Tatuajea azalean egindako zauria da, eta laupabost egunez lotuta egon behar du. Hurrengo asteetan, berriz, ukendu berezi bat eman behar da, egunean hiru aldiz. Ondo sendatzeko, ez da komeni itsasoan eta igerilekuetan bainatzea, kolonia erabiltzea eta eguzkitan jartzea. 

Jatorria. Ez da atzo goizeko asmakuntza. Neolitoan ere erabiltzen zuten, Europan eta Asian: duela 7.000 urteko momia batzuk dira horren lekuko. Europarrek 1770ean berreskuratu zituzten tatuajeak, Ozeano Barean ibilitako marinelen bitartez. 

Marrazkilari motozalea 

Idoia Etxeberria
Donostia 

Hamabost bat urte igaro dira Felix Plano tatuajeak egiten hasi zenetik. «Hasi nintzenean, Donostian beste bat zegoen, baina utzi egin zuen. Oso gutxi ginen». Motozaletasunak eraman zuen tatuajeen mundura: «Harley Davidson tailer batean hasi nintzen lanean, eta, horren bitartez, aerografia egiten: kaskoetan, surf tauletan, motoetan, bizikletetan... marraztea zelako gustatzen zitzaidana. Nire kontura ikasi nuen. Nahiko buru-gogorra naiz! Artisautzarekin lotutako dena gustatzen zait, baina ikastea ez. Gorroto dut ikastea! Kar, kar». Areografia egiten zuen tokia itxi zutenean, lagunek tatuajeak egin zitzala esan zioten, balio zuela horretarako. «Tatuajeena erakargarria egiten zitzaigun. Odola, hiesa, hepatitisa... beldurra ematen zuen, baina baietz erabaki nuen. Parisera joan nintzen, eta materiala erosi nuen; kaskar samarra, ekonomiak ez zuelako gehiagorako ematen!». Lagun motozaleekin egin zituen praktikak. «Eta baita triskantza ederrak ere! Beso dena ubelduta! Tatuatzeko makina batek ez du zer ikusirik aerografoarekin». Ez zen erraza izan. Baina ez zuen etsi. «Beldurrik ez zidan ematen, eta ikasteko gogoa nuen...». 

«Niri rock-and-rolla, festa eta ile luzea beti gustatu izan zaizkit, eta motoa ere bai». Denbora librean, motoa prestatzea gustatzen zaio, «nire neskatilatxoarekin jolastea, lagunekin afaltzea, bidaiatzea, lekuak ezagutzea, sukaldean aritzea... eta eskulanak. Geldi egotea ez beste dena!». 

